
॥  ತೃತೀಯಮುಂಡಕೇ  ದ್ವಿತೀಯಃ  ಖಂಡಃ  ॥

ಸ  ವೇದೈತತ್  ಪರಮಂ  ಬ್ರಹ್ಮ  ಧಾಮ
ಯತ್ರ  ವಿಶ್ವಂ  ನಿಹಿತಂ  ಭಾತಿ  ಶುಭ್ರಮ್  ।
ಉಪಾಸತೇ  ಪುರುಷಂ -ಯೇಁ  ಹ್ಯಕಾಮಾಸ್ತೇ
ಶುಕ್ರಮೇತದತಿವರ್ತಂತಿ  ಧೀರಾಃ  ॥  1॥

ಕಾಮಾನ್  ಯಃ  ಕಾಮಯತೇ  ಮನ್ಯಮಾನಃ
ಸ  ಕಾಮಭಿರ್ಜಾಯತೇ  ತತ್ರ  ತತ್ರ  ।
ಪರ್ಯಾಪ್ತಕಾಮಸ್ಯ  ಕೃತಾತ್ಮನಸ್ತು
ಇಹೈವ  ಸರ್ವೇ  ಪ್ರವಿಲೀಯಂತಿ  ಕಾಮಾಃ  ॥  2॥

ನಾಯಮಾತ್ಮಾ  ಪ್ರವಚನೇನ  ಲಭ್ಯೋ
ನ  ಮೇಧಯಾ  ನ  ಬಹುನಾ  ಶ್ರುತೇನ  ।
ಯಮೇವೈಷ  ವೃಣುತೇ  ತೇನ  ಲಭ್ಯ -
ಸ್ತಸ್ಯೈಷ  ಆತ್ಮಾ  ವಿವೃಣುತೇ  ತನೂಂ  ಸ್ವಾಮ್  ॥  3॥

ನಾಯಮಾತ್ಮಾ  ಬಲಹೀನೇನ  ಲಭ್ಯೋ
ನ  ಚ  ಪ್ರಮಾದಾತ್  ತಪಸೋ  ವಾಪ್ಯಲಿಂಗಾತ್  ।
ಏತೈರುಪಾಯೈರ್ಯತತೇ  ಯಸ್ತು  ವಿದ್ವಾಂ -
ಸ್ತಸ್ಯೈಷ  ಆತ್ಮಾ  ವಿಶತೇ  ಬ್ರಹ್ಮಧಾಮ  ॥  4॥

ಸಂಪ್ರಾಪ್ಯೈನಮೃಷಯೋ  ಜ್ಞಾನತೃಪ್ತಾಃ
ಕೃತಾತ್ಮಾನೋ  ವೀತರಾಗಾಃ  ಪ್ರಶಾಂತಾಃ
ತೇ  ಸರ್ವಗಂ  ಸರ್ವತಃ  ಪ್ರಾಪ್ಯ  ಧೀರಾ
ಯುಕ್ತಾತ್ಮಾನಃ  ಸರ್ವಮೇವಾವಿಶಂತಿ  ॥  5॥

ವೇದಾಂತವಿಜ್ಞಾನಸುನಿಶ್ಚಿತಾರ್ಥಾಃ
ಸಂನ್ಯಾಸಯೋಗಾದ್  ಯತಯಃ  ಶುದ್ಧಸತ್ತ್ವಾಃ  ।
ತೇ  ಬ್ರಹ್ಮಲೋಕೇಷು  ಪರಾಂತಕಾಲೇ
ಪರಾಮೃತಾಃ  ಪರಿಮುಚ್ಯಂತಿ  ಸರ್ವೇ  ॥  6॥

ಗತಾಃ  ಕಲಾಃ  ಪಂಚದಶ  ಪ್ರತಿಷ್ಠಾ
ದೇವಾಶ್ಚ  ಸರ್ವೇ  ಪ್ರತಿದೇವತಾಸು  ।
ಕರ್ಮಾಣಿ  ವಿಜ್ಞಾನಮಯಶ್ಚ  ಆತ್ಮಾ
ಪರೇಽವ್ಯಯೇ  ಸರ್ವೇ  ಏಕೀಭವಂತಿ  ॥  7॥



ಯಥಾ  ನದ್ಯಃ  ಸ್ಯಂದಮಾನಾಃ  ಸಮುದ್ರೇಽ
ಸ್ತಂ  ಗಚ್ಛಂತಿ  ನಾಮರೂಪೇ  ವಿಹಾಯ  ।
ತಥಾ  ವಿದ್ವಾನ್  ನಾಮರೂಪಾದ್ವಿಮುಕ್ತಃ
ಪರಾತ್ಪರಂ  ಪುರುಷಮುಪೈತಿ  ದಿವ್ಯಮ್  ॥  8॥

ಸ  ಯೋ  ಹ  ವೈ  ತತ್  ಪರಮಂ  ಬ್ರಹ್ಮ  ವೇದ
ಬ್ರಹ್ಮೈವ  ಭವತಿ  ನಾಸ್ಯಾಬ್ರಹ್ಮವಿತ್ಕುಲೇ  ಭವತಿ  ।
ತರತಿ  ಶೋಕಂ  ತರತಿ  ಪಾಪ್ಮಾನಂ  ಗುಹಾಗ್ರಂಥಿಭ್ಯೋ
ವಿಮುಕ್ತೋಽಮೃತೋ  ಭವತಿ  ॥  9॥

ತದೇತದೃಚಾಽಭ್ಯುಕ್ತಮ್  ।
ಕ್ರಿಯಾವಂತಃ  ಶ್ರೋತ್ರಿಯಾ  ಬ್ರಹ್ಮನಿಷ್ಠಾಃ
ಸ್ವಯಂ  ಜುಹ್ವತ  ಏಕರ್ ​ಷಿಂ  ಶ್ರದ್ಧಯಂತಃ  ।
ತೇಷಾಮೇವೈತಾಂ  ಬ್ರಹ್ಮವಿದ್ಯಾಂ -ವಁದೇತ
ಶಿರೋವ್ರತಂ -ವಿಁಧಿವದ್  ಯೈಸ್ತು  ಚೀರ್ಣಮ್  ॥  10॥

ತದೇತತ್  ಸತ್ಯಮೃಷಿರಂಗಿರಾಃ
ಪುರೋವಾಚ  ನೈತದಚೀರ್ಣವ್ರತೋಽಧೀತೇ  ।
ನಮಃ  ಪರಮೃಷಿಭ್ಯೋ  ನಮಃ  ಪರಮೃಷಿಭ್ಯಃ  ॥  11॥

॥  ಇತಿ  ಮುಂಡಕೋಪನಿಷದಿ  ತೃತೀಯಮುಂಡಕೇ  ದ್ವಿತೀಯಃ  ಖಂಡಃ  ॥

॥  ಇತ್ಯಥರ್ವವೇದೀಯ  ಮುಂಡಕೋಪನಿಷತ್ಸಮಾಪ್ತಾ  ॥

ಓಂ  ಭ॒ದ್ರಂ  ಕರ್ಣೇ॑ಭಿಃ  ಶೃಣು॒ಯಾಮ॑  ದೇವಾಃ  ।  ಭ॒ದ್ರಂ
ಪ॑ಶ್ಯೇಮಾ॒ಕ್ಷಭಿ॒ -ರ್ಯಜ॑ತ್ರಾಃ  ।
ಸ್ಥಿ॒ರೈರಂಗೈ᳚ಸ್ತುಷ್ಟು॒ವಾಗ್ಂ  ಸ॑ಸ್ತ॒ನೂಭಿಃ॑  ।
ವ್ಯಶೇ॑ಮ  ದೇ॒ವಹಿ॑ತಂ॒ -ಯಁದಾಯುಃ॑  ।  ಸ್ವ॒ಸ್ತಿ  ನ॒
ಇಂದ್ರೋ॑  ವೃ॒ದ್ಧಶ್ರ॑ವಾಃ  ।  ಸ್ವ॒ಸ್ತಿ  ನಃ॑  ಪೂ॒ಷಾ
ವಿ॒ಶ್ವವೇ॑ದಾಃ  ।  ಸ್ವ॒ಸ್ತಿ  ನ॒ಸ್ತಾರ್ಕ್ಷ್ಯೋ॒
ಅರಿ॑ಷ್ಟನೇಮಿಃ  ।  ಸ್ವ॒ಸ್ತಿ  ನೋ॒  ಬೃಹ॒ಸ್ಪತಿ॑ -ರ್ದಧಾತು
॥
ಓಂ  ಶಾಂತಿಃ॒  ಶಾಂತಿಃ॒  ಶಾಂತಿಃ॑  ॥

॥  ಓಂ  ಶಾಂತಿಃ  ಶಾಂತಿಃ  ಶಾಂತಿಃ  ॥

